МОНГОЛ УЛСЫН ИХ ХУРЛЫН 

2019 ОНЫ НАМРЫН ЭЭЛЖИТ ЧУУЛГАНЫ 
ХУУЛЬ ЗҮЙН БАЙНГЫН ХОРООНЫ 2020 ОНЫ 01 ДҮГЭЭР САРЫН 21-НИЙ ӨДӨР 

/МЯГМАР ГАРАГ/-ИЙН ХУРАЛДААНЫ ТЭМДЭГЛЭЛИЙН 

ТОВЬЁОГ
	 №
	Хэлэлцсэн асуудал
	Хуудасны дугаар

	 1.
	Хуралдааны товч тэмдэглэл:
	1-5

	  2.
	Хуралдааны дэлгэрэнгүй тэмдэглэл: 
	

	
	1. Оюуны өмчийг эдийн засгийн эргэлтэд оруулах тухай хуулийн төсөл болон хамт өргөн мэдүүлсэн хуулийн төслүүд /Улсын Их Хурлын гишүүн Н.Учрал нарын 9 гишүүн 2019.04.25-ны өдөр өргөн мэдүүлсэн, эцсийн хэлэлцүүлэг/
	7-9

	
	2. Монгол Улсын Хүний эрхийн Үндэсний Комиссын тухай хуулийн шинэчилсэн найруулгын төсөл болон хамт өргөн мэдүүлсэн хуулийн төсөл /Засгийн газар 2019.10.08-ны өдөр өргөн мэдүүлсэн, эцсийн хэлэлцүүлэг/
	9-15

	
	3. Гэр бүлийн тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүд /Засгийн газар 2019.04.09-ний өдөр өргөн мэдүүлсэн, хэлэлцэх эсэх/
	15-28


Монгол Улсын Их Хурлын 2019 оны намрын ээлжит чуулганы
Хууль зүйн байнгын хорооны 2020 оны 01 дүгээр сарын 21-ний өдөр
/Мягмар гараг/-ийн хуралдааны товч тэмдэглэл
 
Хууль зүйн байнгын хорооны дарга Х.Нямбаатар ирц, хэлэлцэх асуудлын дарааллыг танилцуулж, хуралдааныг даргалав.
 
Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 10 цаг 49 минутад Төрийн ордны “Жанжин Д.Сүхбаатар” танхимд эхлэв.
 
Чөлөөтэй: С.Бямбацогт, Ц.Гарамжав, Б.Дэлгэрсайхан, Н.Оюундарь, Б.Пүрэвдорж, Н.Учрал;
Эмнэлгийн чөлөөтэй: Ж.Батзандан;
Тасалсан: Ц.Мөнх-Оргил, Л.Оюун-Эрдэнэ, С.Эрдэнэ.
 
Нэг.Оюуны өмчийг эдийн засгийн эргэлтэд оруулах тухай хуулийн төсөл болон хамт өргөн мэдүүлсэн хуулийн төслүүд /Улсын Их Хурлын гишүүн Н.Учрал нарын 9 гишүүн 2019.04.25-ны өдөр өргөн мэдүүлсэн, эцсийн хэлэлцүүлэг/
 
Хэлэлцэж буй асуудалтай холбогдуулан Хууль зүй, дотоод хэргийн яамны Хууль зүйн бодлогын газрын дарга П.Сайнзориг, мөн газрын мэргэжилтэн А.Амармөрөн, Оюуны өмчийн газрын Аж үйлдвэрийн өмчийн хэлтсийн дарга С.Урангэрэл, мөн газрын Захиргаа удирдлагын хэлтсийн дарга С.Ганзориг нар оролцов. 
 
Хуралдаанд Улсын Их Хурлын Хууль зүйн байнгын хорооны ажлын албаны ахлах зөвлөх М.Үнэнбат, зөвлөх Б.Баярмаа, Г.Золжаргал, референт Ч.Батбямба, Г.Гантулга нар байлцав.
 
Хуулийн төслийг эцсийн хэлэлцүүлэгт бэлтгэсэн талаарх танилцуулгыг ажлын хэсгийн ахлагч, Улсын Их Хурлын гишүүн Н.Оюундарь танилцуулав.
 
Танилцуулгатай холбогдуулан Улсын Их Хурлын гишүүдээс асуулт гараагүй болно. 
 
Оюуны өмчийг эдийн засгийн эргэлтэд оруулах тухай хуулийн төслийн хамт өргөн мэдүүлсэн хуулийн төслүүдийн талаар ажлын хэсгээс гаргасан зарчмын зөрүүтэй саналын томьёоллоор санал хураалт явуулав. 
 
Нэг. Улсын Их Хурлын чуулганы хуралдааны дэгийн тухай хуулийн 
23.2.1-д заасны дагуу хураалгах санал:
 
Х.Нямбаатар: 1.Монгол Улсын Засгийн газрын тухай хуульд өөрчлөлт оруулах тухай хуулийн төслийг хууль санаачлагчид буцаах гэсэн саналыг дэмжье гэсэн санал хураалт явуулъя. 
 
Дээрх саналын томьёололтой холбогдуулан Улсын Их Хурлын гишүүн Ц.Нямдорж үг хэлэв. 
 
Зөвшөөрсөн: 
  4
Татгалзсан:

  7
Бүгд:


11
36.4 хувийн саналаар дэмжигдсэнгүй.
 
2.”Оюуны өмчийн тухай хууль баталсантай холбогдуулан авах арга хэмжээний тухай” Улсын Их Хурлын тогтоолын төслийг хууль санаачлагчид буцаах гэсэн саналыг дэмжье гэсэн санал хураалт явуулъя. 
Зөвшөөрсөн: 
  9
Татгалзсан:

  1
Бүгд:


10
90.0 хувийн саналаар дэмжигдлээ.
 
Аж ахуйн нэгжийн орлогын албан татварын тухай хуульд нэмэлт оруулах тухай хуулийн төслийн талаарх зарчмын зөрүүтэй саналын томьёоллоор санал хураалт явуулав. 
 
Хоёр. Монгол Улсын Их Хурлын чуулганы хуралдааны дэгийн тухай хуулийн 23.2.3-т заасны дагуу хураалгах санал:
 
Х.Нямбаатар: Төслийн 1 дүгээр зүйлийг  доор дурдсанаар өөрчлөн найруулах:
 
“1 дүгээр зүйл.Аж ахуйн нэгжийн орлогын албан татварын тухай хуульд доор дурдсан агуулгатай дараах заалт нэмсүгэй. 
 

“1/20 дугаар зүйлийн  20.2.8 дахь заалт: 
 

“20.2.8.оюуны өмчийн эрх борлуулсны орлогод 5 хувиар.”
 

2/21 дүгээр зүйлийн 21.1.13, 21.1.14 дэх заалт: 
 

“21.1.13.оюуны өмчийн эрхийн зуучлалаас олсон орлого;

21.1.14.оюуны өмчийн эрхийг барьцаалсан зээлийн хүүгийн орлого.”” гэсэн саналыг дэмжье гэсэн санал хураалт явуулъя. 
Зөвшөөрсөн: 
10
Татгалзсан:

  1
Бүгд:


11
90.9 хувийн саналаар дэмжигдлээ.
 

Байнгын хорооноос гарах танилцуулгыг Улсын Их Хурлын гишүүн Н.Оюундарь Улсын Их Хурлын чуулганы нэгдсэн хуралдаанд танилцуулахаар тогтов. 
 

Уг асуудлыг 11 цаг 00 минутад хэлэлцэж дуусав. 
 
Хоёр.Монгол Улсын Хүний эрхийн Үндэсний Комиссын тухай хуулийн шинэчилсэн найруулгын төсөл болон хамт өргөн мэдүүлсэн хуулийн төсөл /Засгийн газар 2019.10.08-ны өдөр өргөн мэдүүлсэн, эцсийн хэлэлцүүлэг/
 

Хэлэлцэж буй асуудалтай холбогдуулан Хүний эрхийн Үндэсний Комиссын дарга Ж.Бямбадорж, Хүний эрхийн Үндэсний Комиссын Ажлын албаны дарга Ч.Алтангэрэл, Хууль зүй, дотоод хэргийн яамны Хууль зүйн бодлогын газрын дарга П.Сайнзориг, мөн газрын мэргэжилтэн Б.Анхбаяр, Хөдөлмөр, нийгмийн хамгааллын яамны Хүний амын хөгжлийн газрын дарга С.Тунгалагтамир, Боловсрол, соёл, шинжлэх ухаан, спортын яамны Хуулийн хэлтсийн дарга Л.Цэдэвсүрэн, Улсын ерөнхий прокурорын газрын Хэрэг бүртгэх, мөрдөн байцаах ажиллагаанд хяналт тавих хэлтсийн хяналтын прокурор Н.Ганболд нар оролцов. 
 
Хуралдаанд Улсын Их Хурлын Хууль зүйн байнгын хорооны ажлын албаны ахлах зөвлөх М.Үнэнбат, зөвлөх Б.Баярмаа, Г.Золжаргал, референт Ч.Батбямба, Г.Гантулга нар байлцав.
 
Хуулийн төслийг эцсийн хэлэлцүүлэгт бэлтгэсэн талаарх танилцуулгыг ажлын хэсгийн ахлагч, Улсын Их Хурлын гишүүн Н.Оюундарь танилцуулав.
 
Танилцуулгатай холбогдуулан Улсын Их Хурлын гишүүн Ц.Гарамжавын тавьсан асуултад Улсын Их Хурлын гишүүн Н.Оюундарь, Хүний эрхийн Үндэсний Комиссын дарга Ж.Бямбадорж нар хариулж, тайлбар хийв. 
 
Хүний эрхийн Үндэсний Комиссын тухай хуулийн шинэчилсэн найруулгын төслийн талаар ажлын хэсгээс гаргасан зарчмын зөрүүтэй саналын томьёоллоор санал хураалт явуулав.  
 
Монгол Улсын Их Хурлын чуулганы хуралдааны дэгийн тухай хуулийн
23.2.1-д заасны дагуу хураалгах санал:
 
Х.Нямбаатар: 1.Төслийн 6 дугаар зүйлийн 6.1 дэх хэсгийн “хороогоор төслийг хянуулахаар оруулна” гэснийг “хорооны хуралдаанаар хэлэлцүүлнэ” гэж, мөн хэсгийн “хуульд заасны дагуу” гэснийг “Комисс хуульд заасан хугацааны дотор” гэж тус тус өөрчлөх гэсэн саналыг дэмжье гэсэн санал хураалт явуулъя. 
 
Зөвшөөрсөн: 
10
Татгалзсан:

  1
Бүгд:


11
90.9 хувийн саналаар дэмжигдлээ.
 

2.Төслийн 26 дугаар зүйлийн 26.1.7 дахь заалтыг доор дурдсанаар өөрчлөн найруулах:
 

“26.1.7.эрүү шүүлт явуулсан байж болзошгүй албан хаагчийг албан тушаалаас нь түдгэлзүүлэх асуудлыг Улсын ерөнхий прокурорт уламжлах.” гэсэн саналыг дэмжье гэсэн санал хураалт явуулъя. 
 
Зөвшөөрсөн: 
10
Татгалзсан:

  1
Бүгд:


11
90.9 хувийн саналаар дэмжигдлээ.
 

Байнгын хорооноос гарах танилцуулгыг Улсын Их Хурлын гишүүн Л.Болд Улсын Их Хурлын чуулганы нэгдсэн хуралдаанд танилцуулахаар тогтов. 
 

Уг асуудлыг 11 цаг 16 минутад хэлэлцэж дуусав. 
 

Гурав. Гэр бүлийн тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүд /Засгийн газар 2019.04.09-ний өдөр өргөн мэдүүлсэн, хэлэлцэх эсэх/
 
Хэлэлцэж буй асуудалтай холбогдуулан Улсын Их Хурлын гишүүн,  Хөдөлмөр, нийгмийн хамгааллын сайд С.Чинзориг, Хөдөлмөр, нийгмийн хамгааллын яамны Хүн амын хөгжлийн газрын дарга С.Тунгалагтамир, мөн газрын ахлах мэргэжилтэн Ч.Эрдэнэчимэг, Хууль зүй, дотоод хэргийн яамны Хууль зүйн бодлогын газрын дарга П.Сайнзориг, мөн газрын мэргэжилтэн А.Амармөрөн, Улсын ерөнхий прокурорын газрын Бодлого төлөвлөлт, хууль, эрх зүйн хэлтсийн хяналтын прокурор Д.Саруул, Гэр бүл, хүүхэд, залуучуудын хөгжлийн газрын Гэр бүлийн хөгжлийн газрын дарга Н.Өлзийхутаг, Үндэсний статистикийн хорооны Хүн ам, нийгмийн статистикийн газрын дарга А.Амарбал, хуульч В.Удвал, Академич, шинжлэх ухааны доктор Ж.Батсуурь нар оролцов. 
 
Төслийн үзэл баримтлалын талаар илтгэлийг Хөдөлмөр, нийгмийн хамгааллын сайд С.Чинзориг танилцуулав. 
 
Илтгэлтэй холбогдуулан Улсын Их Хурлын гишүүн О.Батнасан, Н.Оюундарь, Ц.Гарамжав, Х.Нямбаатар нарын тавьсан асуултад Хөдөлмөр, нийгмийн хамгааллын сайд С.Чинзориг, Хөдөлмөр, нийгмийн хамгааллын яамны Хүн амын хөгжлийн газрын дарга С.Тунгалагтамир, хуульч В.Удвал нар хариулж, тайлбар хийв. 
 
Төслийн талаар үг хэлэх Улсын Их Хурлын гишүүн гараагүй болно. 
 
Х.Нямбаатар: Гэр бүлийн тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүдийг чуулганы нэгдсэн хуралдаанаар хэлэлцүүлэх нь зүйтэй гэсэн санал хураалт явуулъя. 
 
Зөвшөөрсөн: 
  8
Татгалзсан:

  2
Бүгд:


10
80.0 хувийн саналаар дэмжигдлээ.
 

Байнгын хорооноос гаргах санал, дүгнэлтийг Улсын Их Хурлын гишүүн Х.Нямбаатар Улсын Их Хурлын чуулганы нэгдсэн хуралдаанд танилцуулахаар тогтов. 
 

Хуралдаан 01 цаг 07 минут үргэлжилж, ирвэл зохих 19 гишүүнээс 11 гишүүн ирж, 57.8 хувийн ирцтэйгээр 11 цаг 56 минутад өндөрлөв. 

МОНГОЛ УЛСЫН ИХ ХУРЛЫН 
2019 ОНЫ НАМРЫН ЭЭЛЖИТ ЧУУЛГАНЫ 
ХУУЛЬ ЗҮЙН БАЙНГЫН ХОРООНЫ 2020 ОНЫ 01 ДҮГЭЭР САРЫН 21-НИЙ 
ӨДӨР /МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 
Х.Нямбаатар: - Байнгын хорооны гишүүдийн ирц бүрдсэн тулд Хууль зүйн байнгын хорооны 2020 оны 01 дүгээр сарын 21-ний өдрийн хуралдаан нээснийг мэдэгдье. 
 
Байнгын хорооны хуралдаанаар хэлэлцэх асуудлыг танилцуулъя. 
 
Нэгдүгээрт, Оюуны өмчийг эдийн засгийн эргэлтэд оруулах тухай хуулийн төсөл болон хамт өргөн мэдүүлсэн хуулийн төслүүдийн эцсийн хэлэлцүүлгийг хийнэ. 
 
Хоёрдугаарт, Монгол Улсын Хүний эрхийн Үндэсний Комиссын тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүдийн эцсийн хэлэлцүүлгийг хийнэ. 
 
Гуравдугаарт, Гэр бүлийн тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүдийн хэлэлцэх эсэхийг шийднэ. 
 
Дөрөвдүгээрт, Бусад асуудал гэсэн ийм хэлэлцэх асуудлын төлөвлөгөөтэй байна. 
 
Хэлэлцэх асуудлаар саналтай гишүүд байна уу? Алга байна. 
 
Тэр юутай холбоотой асуудлыг Л.Болд гишүүний өнгөрсөн долоо хоногт гаргасан асуудлаар бид нар даргын зөвлөлд Хууль зүйн байнгын хороо саналаа оруулсан. Эрүүгийн болон Зөрчлийн тухай хуулийн хэрэгжилтийн талаар Улсын ерөнхий прокурорын тайланг сонсъё гээд. 
 
Тэгээд энэ долоо хоногийн хэлэлцэх асуудлын дараалалд оруулахад хэлэлцэх асуудлууд олон байна. Дээр нь бас Их Хурлын гишүүний бүрэн эрхийг түдгэлзүүлэхтэй холбоотой асуудалтай ингээд зэрэгцүүлж явмааргүй байна гэдгийг даргын зөвлөлийн хуралд оролцсон гишүүд санал гаргаад энэ долоо хоногийн хурал хэлэлцэх асуудлын дарааллаас хассан шүү гэдгийг хэлье. Тийм. 
 
Бид нар Байнгын хорооноос энэ долоо хоногт бас саналаа дахиад хүргүүлчихнэ. Ирэх долоо хоногийн төлөвлөгөөнд оруулъя гэдэг. Чуулган лав ирэх долоо хоногт хуралдана. 
 
Саналтай холбоотой хэлэлцэх асуудал байхгүй бол хэлэлцэх асуудлаа батлаад хэлэлцэх асуудалдаа оръё. 
 
 
Нэг. Оюуны өмчийг эдийн засгийн эргэлтэд оруулах тухай хуулийн төсөл болон хамт өргөн мэдүүлсэн хуулийн төслүүд /Улсын Их Хурлын гишүүн Н.Учрал нарын 9 гишүүн 2019.04.25-ны өдөр өргөн мэдүүлсэн, 
эцсийн хэлэлцүүлэг/
 
Оюуны өмчийг эдийн засгийн эргэлтэд оруулах тухай хуулийн төсөл болон хамт өргөн мэдүүлсэн хуулийн төслүүдийн эцсийн хэлэлцүүлгийг хийе. 
 
Хуулийн төслийг эцсийн хэлэлцүүлэгт бэлтгэсэн талаарх танилцуулгыг Улсын Их Хурлын гишүүн, ажлын хэсгийн ахлагч Н.Оюундарь танилцуулна. 
 
Н.Оюундарь: Байнгын хорооны дарга, эрхэм гишүүд ээ, 
 
Оюуны өмчийг эдийн засгийн эргэлтэд оруулах хуулийн төсөл болон хамт өргөн мэдүүлсэн бусад хуулийн төслүүдийн анхны хэлэлцүүлгийг Их Хурал 2020 оны 01 дүгээр сарын 26-ны өдрийн нэгдсэн хуралдаанаараа хэлэлцэж эцсийн хэлэлцүүлэгт бэлтгүүлэхээр Хууль зүйн байнгын хороонд шилжүүлсэн билээ. 
 
Хууль зүйн байнгын хорооны 2019 оны 06 дугаар тогтоолоор байгуулагдсан хуулийн төслийг нэгдсэн хуралдаанаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсэг 2020 оны 01 дүгээр сарын 20-ны өдөр хуралдаж төслийг эцсийн хэлэлцүүлэгт бэлтгүүлэхээр одоо бэлэн болж байна. 
 
Хуулийн төслийн анхны хэлэлцүүлгийн чуулганы нэгдсэн хуралдаанаар явуулах үед хуралдаан даргалагчаас өгсөн үүрэг чиглэлийн дагуу Их Хурлын чуулганы дэгийн тухай хуулийн 23.2.1-д заасны дагуу холбогдох зарчмын зөрүүтэй саналын томьёоллыг бэлтгэсэн болно. 
 
Нэгдсэн хуралдааны анхны хэлэлцүүлгээр дэмжигдсэн саналыг төсөлд тусгагдсан эцсийн хувилбарын төсөл болон зарчмын зөрүүтэй саналыг Та бүхэнд тараасан байгаа. 
 
Байнгын хорооны эрхэм гишүүд ээ, 
 
Хуулийн төслүүдийг эцсийн хэлэлцүүлэгт бэлтгэсэн талаарх ажлын хэсгийн танилцуулга, зарчмын зөрүүтэй саналыг хэлэлцэн шийдвэрлэж өгөхийг Та бүхнээс хүсье. 
 
Анхаарал хандуулсанд баярлалаа. 
 
Х.Нямбаатар: Н.Оюундарь гишүүнд баярлалаа. 
 
Ажлын хэсгийг танилцуулъя. П.Сайнзориг Хууль зүй, дотоод хэргийн яамны Хууль зүйн бодлогын газрын дарга, С.Урангэрэл Оюуны өмчийн газрын Аж үйлдвэрийн өмчийн хэлтсийн дарга, С.Ганзориг Оюуны өмчийн газрын Захиргаа удирдлагын хэлтсийн дарга, А.Амармөрөн Хууль зүй, дотоод хэргийн яамны Хууль зүйн бодлогын газрын мэргэжилтэн гэсэн ийм ажлын хэсгийн бүрэлдэхүүн байна. 
 
Хэлэлцэж байгаа асуудалтай холбогдуулан төслийг эцсийн хэлэлцүүлэгт бэлтгэсэн танилцуулгатай холбогдуулан асуух асуулттай гишүүн байна уу? Алга байна. 
 
Ажлын хэсгээс гаргасан зарчмын зөрүүтэй саналаар санал хураая. 
 
Оюуны өмчийг эдийн засгийн эргэлтэд оруулах тухай хуулийн төслийг дагаж өргөн мэдүүлсэн хуулийн төслүүдийн талаар ажлын хэсгээс гаргасан зарчмын зөрүүтэй саналын томьёолол. 
 
Нэг. Улсын Их Хурлын чуулганы хуралдааны дэгийн тухай хуулийн 23.2.1-д заасны дагуу хураалгах санал. 
 
Энэ Улсын Их Хурлын дарга чуулганы нэгдсэн хуралдаан дээр чиглэл өгсний дагуу эдгээр саналуудыг хураалгаж байгаа. Тэгээд дэгийн тухай хуульд заасны дагуу Байнгын хорооны хуралдаанд оролцсон гишүүдийн гуравны хоёроос дээших саналаар энэ хууль санаачлагчид энэ хураалгасан саналаар санал нь татагдаж байгаа тохиолдолд төслийг хууль санаачлагчид нь буцаах байгаа. Тийм үү. 
 
1.Монгол Улсын Засгийн газрын тухай хуульд өөрчлөлт оруулах тухай хуулийн төслийг хууль санаачлагчид буцаах. Санал хураалт. Хоёр сайд нь буцаая гэсэн юм. Саналаа өгөөрэй. 
 
Ц.Нямдорж сайд аа, энэ санал хураалтад анхаарахгүй бол. Энэ нөгөө танай яам. 
 
Ц.Нямдорж сайдын микрофоныг өгье. 
 
Ц.Нямдорж: Энэ Н.Учрал гишүүнтэй санал солилцсон юм. Одоо энэ сонгууль дөхчихсөн байдаг. Инновацийнх нь асуудал, тэр чиглэлийн бүх шийдвэрүүдийг Боловсролын яамныхан гаргуулчихсан байдаг. Тэгээд хоёрын хооронд завсрын үед энийг булаацалдаж хэрэггүй. Одоо тэр Боловсролын яамандаа байж байг. 
 
Тэгээд мэдээж хэрэг сонгуулийн дараа шинэ Засгийн газар гарч ирэхээрээ энэ асуудлаа дахиж нэг яриад. Тийм. Дахин нэг яриад Оюуны өмчдөө өгвөл өгцгөөдөг л юм байгаа биз гэж ярьсан юм. 
 
Одоо бол тийм нэг богинохон хугацаанд ийш тийшээ сандал ширээ, хүн амьтан бужигнуулаад хаяж хэрэггүй. Хуулийн тэр өөрчлөлт бол техникийн л чанартай асуудал шүү дээ. Инновацийг Оюуны өмч, Хууль зүйн сайд дээр үзүүлнэ гэх юм бол шинэ Засгийн газрын бүтэц, бүрэлдэхүүний хууль оруулж ирээд л шийдчих асуудал. 
 
Н.Учрал гишүүнтэй ер нь энэ чиглэлээр ярьсан юм. Одоо хоёрын хооронд дэмий гэж ярьсан юм. 
 
Х.Нямбаатар: Уг санал дэмжигдсэнгүй. 
 
36.4 хувийн саналаар дэмжлэг авсангүй. 
 
2.”Оюуны өмчийн тухай хууль баталсантай холбогдуулан авах арга хэмжээний тухай” Улсын Их Хурлын тогтоолын төслийг хууль санаачлагчид буцаах. Санал хураалт. 
 
Уг санал 90.0 хувийн саналаар дэмжигдлээ. 
 
Хоёр. Монгол Улсын Их Хурлын чуулганы хуралдааны дэгийн тухай хуулийн 23.2.3-т заасны дагуу хураалгах санал. 
 
Аж ахуйн нэгжийн орлогын албан татварын тухай хуульд нэмэлт оруулах тухай хуулийн төсөл. 
 
1.Төслийн 1 дүгээр зүйлийг  доор дурдсанаар өөрчлөн найруулах:
 
“1 дүгээр зүйл.Аж ахуйн нэгжийн орлогын албан татварын тухай хуульд доор дурдсан агуулгатай дараах заалт нэмсүгэй. 
 

“1/20 дугаар зүйлийн  20.2.8 дахь заалт: 
 

“20.2.8.оюуны өмчийн эрх борлуулсны орлогод 5 хувиар.”
 

2/21 дүгээр зүйлийн 21.1.13, 21.1.14 дэх заалт: 
 

“21.1.13.оюуны өмчийн эрхийн зуучлалаас олсон орлого;

21.1.14.оюуны өмчийн эрхийг барьцаалсан зээлийн хүүгийн орлого.”” Санал хураалт. 
 
90.9 хувиар уг санал дэмжигдлээ. 
 
Энэ санал анхны хэлэлцүүлэг дээр унасан байсан. Ингээд сая гуравны хоёроос дээших саналаар уг санал ингээд бослоо шүү. 
 
Гишүүд асуулт асууж, хариулт авч, санал хурааж дууслаа. Чуулганы нэгдсэн хуралдаанд Байнгын хорооны танилцуулгыг Улсын Их Хурлын гишүүн Н.Оюундарь танилцуулна. 
 
Дараагийн хэлэлцэх асуудалдаа оръё. Ажлын хэсэгт баярлалаа. 
 
Хоёр. Монгол Улсын Хүний эрхийн Үндэсний Комиссын тухай хуулийн шинэчилсэн найруулгын төсөл болон хамт өргөн мэдүүлсэн хуулийн төсөл /Засгийн газар 2019.10.08-ны өдөр өргөн мэдүүлсэн, 
эцсийн хэлэлцүүлэг/
 
Монгол Улсын Хүний эрхийн Үндэсний Комиссын тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүдийн эцсийн хэлэлцүүлгийг хийе. 
 
Төслийг эцсийн хэлэлцүүлэгт бэлтгэсэн талаарх танилцуулгыг Улсын Их Хурлын гишүүн, ажлын хэсгийн ахлагч Н.Оюундарь танилцуулна. 
 
Н.Оюундарь: Байнгын хорооны дарга, эрхэм гишүүд ээ, 
 
Монгол Улсын Хүний эрхийн Үндэсний Комиссын тухай хуулийн шинэчилсэн найруулгын төсөл болон хамт өргөн мэдүүлсэн бусад хуулийн анхны хэлэлцүүлгийг Улсын Их Хурал 2020 оны 01 дүгээр сарын 16-ны өдрийн нэгдсэн хуралдаанаар хэлэлцэж эцсийн хэлэлцүүлэгт бэлтгүүлэхээр Хууль зүйн байнгын хороонд шилжүүлсэн билээ. 
 
Хууль зүйн байнгын хорооны 2019 оны 09 дүгээр тогтоолоор байгуулагдсан хуулийн төслийн нэгдсэн хуралдаанаар хэлэлцэх бэлтгэл ажлыг санал, дүгнэлт, төсөл боловсруулах үүрэг бүхий ажлын хэсэг 2020 оны 01 дүгээр сарын 20-ны өдөр хуралдаж төслийг эцсийн хэлэлцүүлэгт бэлтгэлээ. 
 
Хуулийн төслийн анхны хэлэлцүүлгийг чуулганы нэгдсэн хуралдаанаар явуулах үед хуралдаан даргалагчаас өгсөн чиглэлийн дагуу Улсын Их Хурлын чуулганы хуралдааны дэгийн тухай 23.2.1-д заасны холбогдох зарчмын зөрүүтэй саналын томьёоллыг бэлтгэсэн болно. 
 
Нэгдсэн хуралдааны анхны хэлэлцүүлгээр дэмжигдсэн саналын төсөлд тусгагдсан эцсийн хувилбарын төсөл болон зарчмын зөрүүтэй саналыг Та бүхэнд тараасан болно. 
 
Байнгын хорооны эрхэм гишүүд ээ,
 
Хуулийн төслийн эцсийн хэлэлцүүлэгт бэлтгэсэн талаарх ажлын хэсгийн танилцуулга, зарчмын зөрүүтэй саналыг хэлэлцэж шийдвэрлэж өгөхийг Та бүхнээс хүсье. 
 
Х.Нямбаатар: Баярлалаа. Хэлэлцэж байгаа асуудалтай холбогдуулан хуралдаанд оролцож байгаа албан тушаалтнуудыг танилцуулъя. 
 
С.Бямбадорж Хүний эрхийн Үндэсний Комиссын дарга, П.Сайнзориг Хууль зүй, дотоод хэргийн яамны Хууль зүйн бодлогын газрын дарга, С.Тунгалагтамир Хөдөлмөр, нийгмийн хамгааллын яамны Хүний амын хөгжлийн газрын дарга, Л.Цэдэвсүрэн Боловсрол, соёл, шинжлэх ухаан, спортын яамны Хуулийн хэлтсийн дарга, Ч.Алтангэрэл Хүний эрхийн Үндэсний Комиссын Ажлын албаны дарга, Н.Ганболд Улсын ерөнхий прокурорын газрын Хэрэг бүртгэх, мөрдөн байцаах ажиллагаанд хяналт тавих хэлтсийн хяналтын прокурор, Б.Анхбаяр Хууль зүй, дотоод хэргийн яамны Хууль зүйн бодлогын газрын мэргэжилтэн гэсэн ийм ажлын хэсгийн бүрэлдэхүүн байна. 
 
Төслийг эцсийн хэлэлцүүлэгт бэлтгэсэн танилцуулгатай холбогдуулан асуулт асуух гишүүн байна уу? Алга байна. Ц.Гарамжав гишүүнээр тасаллаа. Ц.Гарамжав гишүүний микрофоныг өгье. 
 
Ц.Гарамжав: Сайн байцгаана уу. Энэ Монгол Улсын Хүний эрхийн Үндэсний Комиссын тухай тогтоол өнөөдөр. Биш ээ. Хуулийн төслийг шинэчилсэн нэмэлтийг хэлэлцэж баталж байгаа юм байна. 
 
Тэгэхээр энэ дээр өмнө байснаасаа ямар зарчмын өөрчлөлт нэмэгдэв? Энэ хууль батлагдсанаараа энэ Хүний эрхийн комиссын үйл ажиллагаа одоо хэрхэн сайжирч, нийгэмд гараад энэ олон зөрчлүүд байна. Хууль зүйн салбарт гарч байгаа маш олон зөрчлүүд, тэр элдэв арга хэмжээ, шийтгэлийн процессүүд гарч байгаа. Хүний эрх зөрчиж байгаа асуудлууд, нийгмийн амьдрал дээр гарч байгаа эмэгтэйчүүд, хүүхдүүдийн амьдрах эрхэнд одоо хэрцгий бүдүүлгээр халдаж байгаа зөрчлүүд. 
 
Эдгээр дээр Хүний эрхийн комисс үйл ажиллагаагаа хэрхэн сайжруулах юм. Эдгээрт хүрч ажиллах цар хэмжээ, хүрээ чинь хэрхэн нэмэгдэх юм. Энэ хууль гарснаараа. Одоо бид нар бол их олон хууль үйлдвэрлэж байна л даа ерөөсөө. Хууль гаргаад л байдаг, гаргаад л байдаг. Яг байдал дээрээ гэмт хэргийн тоо ч буурахгүй, хүний эрхийн комиссын үйл ажиллагаа ч нийгэмд үр дүн нь сайн мэдэгдэхгүй байна шүү дээ. 
 
Иргэдээ хамгаалсан дуу хоолой нийгэмдээ гаргасан бодитой үйл ажиллагаа хийсэн. Монголчууд ингэж Хүний эрхийн комисс нь иргэдээ ингэж хамгаалж байна гэсэн бодит үйл ажиллагаа мэдэгдэхгүй байна. 
 
Тэгэхээр энэ тал дээр ямар ахиц гарах юм бэ? Энэ дээр тал бүр, салбар бүрээс нэг хариулт авъя. Чиглэл болгоноос нь. 
 
Х.Нямбаатар: Ажлын хэсэг. 2 дугаар микрофон. Хүний эрхийн Үндэсний Комиссын дарга Ж.Бямбадорж. 
 
Ж.Бямбадорж: Хуулийг нэлээн олон жил боловсруулж олон талаас нь үзэж, ялангуяа Нэгдсэн Үндэстний Байгууллагын Хүний эрхийн дээд комиссарын газраас өгч байсан зөвлөмжүүдийг бүрэн тусгасан ийм өөрчлөлт болсон гэж ойлгож байгаа. 
 
Тэгээд одоо нэгэнт нэгдүгээр хэлэлцүүлэг хийгээд дууссан. Зарчмын зөрүүтэй хоёрхон санал байгаа учраас одоо бүрэн хэмжээгээр ярих боломжгүй байна. 
 
Х.Нямбаатар: Ц.Гарамжав гишүүний асуултад нэмээд Н.Оюундарь гишүүн хариулах нь зөв байх. Тэрний дараа та Ц.Гарамжав гишүүн тодруулах уу? Н.Оюундарь гишүүн. 
 
Н.Оюундарь: Ер нь хуулийн зорилго, зорилт маань комиссын үйл ажиллагааны зарчим, эрх зүйг илүү тодорхой болгож энэ Монгол Улсад байж байгаа хүний эрх, эрх чөлөөтэй холбоотой энэ бүх хамгаалах механизмуудыг илүү нарийвчилсан ийм зүйл, заалтууд орсон. 
 
Хүний эрхийг хамгаалах үндэсний тогтолцоо маань өөрөө ямар байх вэ гэдгийг бас маш тодорхой заагаад өгчихсөн байж байгаа. Комиссын гишүүд нь урьд нь 3 гишүүнтэй байсан бол одоо 5 гишүүнтэй. 1 тусгайлсан эрүү шүүлтийг хариуцсан тусгай гишүүнтэйгээр энэ комиссын гишүүний бүтэц, бүрэлдэхүүн маань өөрөө бас ингэж өөрчлөлт орж байгаа. 
 
Дээрээс нь комиссын гишүүдэд тавигдаж байгаа шаардлагуудын хувьд ч гэсэн зайлшгүй шаардлагатай хууль зүйн өндөр мэдлэгтэй байх. Дээрээс нь энэ хүний эрхийн чиглэлээр ажиллаж байсан бас туршлагатай байх ийм асуудлууд орж байгаа. 
 
Мөн комисс дээр ч гэсэн комиссын эрх, цар хүрээ нь ч гэсэн харьцангуй ер нь боломжийн хэмжээгээр бас нэмэгдэж байгаа. Ялангуяа бас зарим гишүүдийн гаргасан саналаар зарим нэг объектуудад саадгүй нэвтрэх ийм эрхтэй болж ирж байгаа. Ингэснээр үндсэндээ яг энэ хүний эрх, эрх чөлөөний асуудал харьцангуй бас сайжрах ийм төлөв байдалтай болж байгаа. 
 
Дээрээс нь энэ маань өөрөө нөгөө томилогдох энэ гишүүдийг томилох процесс нь зөвхөн Хууль зүйн байнгын хороод буюу Их Хурлын үндсэндээ мэргэжлийн Байнгын хороогоор дамжигдаж ингэж явахаар төлөвлөгдөж байгаа. 
 
Мөн комиссын гишүүний даргын хувьд хэрэгжүүлэх бүрэн хэмжээ ч гэсэн ерөнхийдөө маш тодорхой болоод өгч байгаа. Комиссын тэр чиг үүрэг нь өөрөө бас тодорхой болж байгаа. Гол нь бас комисс хамгийн гол хууль тогтоох байгууллагатайгаа харилцах энэ харилцаа маань бас илүү боловсронгуй, илүү тодорхой болж эхэлж байгаа юм. 
 
Мөн ерөнхийдөө бас мэдээж одоо ингээд хууль сахиулах байгууллагуудтай харилцах харилцаан дээр ч гэсэн. Тэр дотроо прокурорын байгууллагатай, цагдаа, өөр бусад хууль сахиулах байгууллагатай харилцах харилцаа нь ч гэсэн харьцангуй илүү ойлгомжтой болоод эхэлж байгаа. Комиссын гишүүний нөгөө бүрэн эрхийн хэмжээнд үндсэндээ бараг нэг тусгайлсан бүлэг бүрэн эрхийг нэлээд дэлгэрэнгүй гаргаад өгчхөж байгаа. Тэгээд гомдол мэдээлэл болон өргөдлийг хянах гэдгээр цар хүрээг нь бас ингээд тэлээд өгчхөж байгаа юм. Тийм болохоор үндсэндээ комисст байх энэ чиг үүрэг харьцангуй өмнөх хуулиасаа илүү боловсронгуй болж, илүү эрх хэмжээ нь ч гэсэн бас арай илүү байхаар ингэж тусгаж байгаа. Тэр дотроо эрүү шүүлтийн асуудал дээр бүр онцгойлон анхаарсан байгаа юм. 
 
Тэгээд эрүү шүүлтийн бүхий л хэрцгийгээр загнаж байгаа энэ бүх зүйлүүдэд бүх шатанд нь таслан зогсоох, урьдчилан сэргийлэх эдгээр механизмуудыг бас нэлээд оруулаад өгөхөөр энэ хууль дээрээ бас заасан байж байгаа юм. 
 
Дээрээс нь энэ комиссын гишүүний гол нь нөгөө бүрэн эрхийн баталгааг хангах дээр бас нэлээд өөрчлөлтүүд орж байгаа. Тэр дотроо улс төрийн баталгаа, эдийн засгийн баталгаа. Тэгээд гол нь аюулгүй байдлын баталгааг энд бас нэлээд илүү тусгаад өгч байгаа. 
 
Х.Нямбаатар: Ц.Гарамжав гишүүн тодруулах уу? 
 
Ц.Гарамжав: Байна уу. Би түрүүний хэлэлцүүлгүүдээр байхгүй байсан учраас асууж байгаа юм. С.Бямбадорж дарга аа. Тэгээд энэ хүний эрхийн талын асуудлыг бид нар аль болохоор ихээр ярьж байх ёстой гэж бодож байна. Ялангуяа Монгол шиг ингэж хүний эрх нь зөрчигдөж байгаа, доройтож байгаа газар байхгүй шүү дээ. 
 
Тэгэхээр Хүний эрхийн комиссын дарга бол энэ талаар асуулт гаргасан тохиолдол болгонд харин ч бүр одоо сайжруулаад өглөө. Ийм ийм юмаа сайжирлаа гээд. Одоо сая бид нар Эрүүгийн хууль дээр мал хулгайлахтай тэмцэх гэмт хэргийг маш тодорхой ярьсан шүү дээ. Нэг мал, нэг бог хүртэл ярьсан. Тэгтэл бид нар хүний амь насны тухай, хүний эрхийн тухай ярьж байгаа. Тэгээд ийм асуудал асуухад нэгдүгээр хэлэлцүүлэг дээр хэлэлцсэн. Одоо надад ярих юм алга гэдэг чинь надад бол их таалагдахгүй байна. Ж.Бямбадорж гуай. Би энэ хүний эрхийг хамгаалах тухай танай комиссын эрх, үүргийг сайжруулж өгч байгаа асуудал дээр хамгийн их баяртай байх нь танай комисс гэж бодож байна. Хамгийн их хариуцлага чинь бас нэмэгдэж байгаа. 
 
Та нарыг бас эрх, үүргийг нь нэмж л өгч байгаа юм. Та нарыг хамгаалж байгаа юм байна. Тэгвэл та нар энэ ард иргэдийнхээ зөрчигдөөд байгаа эрх дээр л ярина шүү дээ бид нар чинь. Эргэн тойрон дүүрэн, нийгмээрээ дүүрэн.../минут дуусав/
 
Х.Нямбаатар: Ц.Гарамжав гишүүн ээ. Та сая үг хэлчихлээ. Тийм. Үг хэлчихлээ. Ж.Бямбадорж гуай сая үг хэлсэн. Тийм. Сая Н.Оюундарь гишүүн бас нэмээд хариулчихсан. 
 
Зүгээр ер нь энэ Хүний эрхийн Үндэсний Комисс гэж байгууллагын чиг үүрэг, цар хүрээг өргөтгөх, гишүүдийнх нь тоог нэмэгдүүлэх, энэ салбар салбарт хүний эрхийн хэрэгжилтийг хангуулах тал дээр энэ удаагийн шинэчилсэн найруулгын төслийн өөрийнх нь мөн чанар оршиж байгаа. 
 
Тэгээд анх удаагаа энэ Их Хурлаас байгуулагддаг байгууллагыг хариуцсан Байнгын хороо нь сонгон шалгаруулах комисс нийтэд нээлттэй зарлаж, тэгээд чуулганы нэгдсэн хуралдаанаар энэ шалгаруулалтад тэнцсэн хүмүүсийг оруулж ирэх. Жендэрийн асуудлыг комиссын гишүүд дээр 40 хувийн харьцаатай байлгахаар ингэж оруулж ирж байгаа. 
 
Тэгэхээр бид нар энэ Улсын Их Хурлын чуулган завсарлахаар энэ Байнгын хорооны нээлттэй сонгон шалгаруулалтыг шалгаруулах ийм журмаа бэлдээд сонгох шалгаруулах журмаа бэлдэж байгаа. Энийг хэвлэл мэдээлэл, олон нийтийн мэдээллийн хэрэгслүүдээр сайн зарлаж байгаад шалгуур болзлыг хангасан хүмүүсийг олноор нь бүртгэж оролцуулаад нээлттэй, ил тод шалгаруулж анх удаагаа ийм Их Хурлаас байгуулагддаг байгууллагыг бүрдүүлэх ажил хийх гэж байгаа. Энэ дээр би бас комиссын даргад ч хэлсэн. Байнгын хорооны ажлын албанд ч хэлсэн. Их хариуцлагатай, их нягт нямбай ийм сонгон шалгаруулалтыг хийж байж хэмээж нь энэ шинэ Үндсэн хуулийн өөрчлөлтийн хүрээнд бас Их Хурлын Байнгын хороодоос байгуулагддаг байгууллагуудын дараа дараагийн ийм байгуулагдах процесс нь зөв явах байх гэдгийг хэлж байгаа шүү Ц.Гарамжав гишүүн ээ. 
 
Хоёрдугаарт гэвэл энэ удаагийн Хүний эрхийн Үндэсний Комисс бол энэ эрүүдэн шүүхийн асуудал дээр тодорхой эрх эдлэхээр орж ирж байгаа. Улсын Их Хурлын гишүүн Л.Болд гишүүний гаргасан зарчмын зөрүүтэй санал өнгөрсөн долоо хоногт чуулганы нэгдсэн хуралдаан дээр дэмжигдсэн. Одоо бид нар жаахан найруулга хийж санал хураах гэж байгаа. Энэ юу вэ гэвэл эрүүдэн шүүх ажиллагаанд оролцсон байж болзошгүй эрх бүхий албан тушаалтны албан тушаалаас түдгэлзүүлэх, бүрэн эрхийг нь түдгэлзүүлэх асуудлыг Улсын ерөнхий прокурортой зөвшилцөх ийм том эрхийг комиссын гишүүдэд бас гаргаж ирж байгаа. 
 
Тэгээд бид нар Хүний эрхийн Үндэсний Комисс гэхээр зөвхөн энэ эрүүгийн хэрэг хянан шийдвэрлэх ажиллагаанд хүний эрхийн зөрчилтэй холбоотой асуудал төдийхнөөр ойлгоод байгаа. Бид нар нөгөө 1966 оны 2 фактад дурдсан иргэний болон улс төрийн эрхүүд, нийгэм, соёлын бүхий л эрхүүд, хөдөлмөрлөх эрхүүдийг бүхэлд нь хангуулах тал дээр Хүний эрхийн Үндэсний Комиссын энэ шинэчилсэн найруулгын хуулийн зорилго оршиж байгаа гэдгийг бас Ц.Гарамжав гишүүнд хэлье. 
 
Тэгээд зарчмын зөрүүтэй санал хураах ажилдаа оръё. Гишүүд асуулт асууж, хариулт авч дууслаа. 
 
Зарчмын зөрүүтэй санал. Хүний эрхийн Үндэсний Комиссын тухай хуулийн шинэчилсэн найруулгын төслийн талаарх ажлын хэсгээс гаргасан зарчмын зөрүүтэй саналын томьёолол. 
 
Монгол Улсын Их Хурлын чуулганы хуралдааны дэгийн тухай хуулийн 23.2.1-д заасны дагуу хураалгах санал. 
 

1.Төслийн 6 дугаар зүйлийн 6.1 дэх хэсгийн “хороогоор төслийг хянуулахаар оруулна” гэснийг “хорооны хуралдаанаар хэлэлцүүлнэ” гэж, мөн хэсгийн “хуульд заасны дагуу” гэснийг “Комисс хуульд заасан хугацааны дотор” гэж тус тус өөрчлөх. Санал хураалт. 
 

90.9 хувийн саналаар уг санал дэмжигдлээ. 
 

Хоёр дахь санал. Энэ Л.Болд гишүүний гаргасан саналыг Улсын Их Хурлын дарга чуулганы нэгдсэн хуралдаан дээр чиглэл өгч найруулж, зөвшилцөх байдлаар оруулж ирье гэдэг ийм чиглэл өгсөн. Тэгээд энэ дагуу. 
 

2.Төслийн 26 дугаар зүйлийн 26.1.7 дахь заалтыг доор дурдсанаар өөрчлөн найруулах:
 


“26.1.7.эрүү шүүлт явуулсан байж болзошгүй албан хаагчийг албан тушаалаас нь түдгэлзүүлэх асуудлыг Улсын ерөнхий прокурорт уламжлах.” гэсэн ийм байдлаар ажлын хэсэг дээр ярьсан. Санал хураалт. 
 

90.9 хувийн саналаар уг санал дэмжигдлээ. 
 

Гишүүд асуулт асууж, хариулт авч, санал хурааж дууслаа. Чуулганы нэгдсэн хуралдаанд Байнгын хорооны санал, дүгнэлтийг Л.Болд гишүүн танилцуулъя. 
 

Ажлын хэсэгт баярлалаа. 
 

Дараагийн хэлэлцэх асуудалдаа оръё. 
 
Гурав. Гэр бүлийн тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүд /Засгийн газар 2019.04.09-ний өдөр өргөн мэдүүлсэн, хэлэлцэх эсэх/
 
Гэр бүлийн тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүдийг хэлэлцье. 
 
Хууль санаачлагчийн илтгэлийг Хөдөлмөр, нийгмийн хамгааллын сайд С.Чинзориг танилцуулна. Сая байсан С.Чинзориг сайд хаана байна? Байнгын хорооныхон С.Чинзориг сайд руу яриач. 
 
С.Чинзориг: Байнгын хорооны дарга, гишүүд ээ, 
 
Монгол Улсын Их Хурлын 2017 оны 11 дүгээр тогтоолоор баталсан Монгол Улсын хууль тогтоомжийг 2020 он хүртэл боловсронгуй болгох Үндсэн чиглэлд Гэр бүлийн тухай хуулийн төслийг боловсруулж батлахаар тусгагдсаныг үндэслэн Гэр бүлийн тухай хуулийн шинэчилсэн найруулгын төслийг Засгийн газар боловсруулан Улсын Их Хуралд өргөн барьсан. 
 
Гэр бүлийн тухай хууль 1999 онд батлагдсанаас хойш 20 дахь жилдээ хэрэгжиж байгаа. Энэ хугацаанд тус хуульд нийт 6 удаа нэмэлт, өөрчлөлт оруулсан боловч эдгээр нь гэр бүлийн харилцаанд тулгамдаад байгаа асуудлыг шийдвэрлэхэд чиглэсэн бус бусад салбарын хуулийн шинэчлэлийг дагаж хийгдсэн өөрчлөлтүүд байдаг. 
 
Гэр бүл цуцлалт сүүлийн 5 жилд дунджаар 3.6 хувиар өссөн ийм дүн мэдээтэй байдаг. Гэр бүлүүдэд тулгамдсан асуудлыг 2018 онд хийсэн “Монголын гэр бүлийн харилцааны хэв шинж, өөрчлөлт” судалгааны дүнгээс судлан үзэхэд юуны түрүүнд гэр бүлийн материаллаг хэрэгцээ болон ахуйн наад захын хэрэгцээний асуудал нь шийдэгдээгүй гэсэн ийм судалгаа гарсан байна. 
 
3 гэр бүл тутмын 1 нь санхүүгийн, 5 гэр бүл тутмын 1 нь орон байрны асуудалтай байна. Залуу гэр бүлийн 50.8 хувь нь ажлын байраар хангах дэмжлэг, 22.5 хувь нь орон сууц хүссэн бол 16.3 хувь нь орлого нэмэгдүүлэх боломж олгохыг хүссэн ийм дүн судалгаа гарсан байна. 
 
Гэр бүлийн зөрчил маргаан нь санхүү, өр зээлийн асуудлуудаас үүдэлтэй гэж 55.3 хувь нь, согтууруулах ундааны хэрэглээнээс гэж 15.7 хувь, хүүхдийн асуудлаас болж байгаа гэж 15.3 хувь нь тус тус хариулсан байна. 
 
Гэр бүл цуцлалтын хугацааны статистик судалгааны дүнг нэгтгэн үзвэл гэр бүл хэдий олон жил хамтдаа зүтгэсэн ч гэр бүлийн материаллаг хэрэгцээгээ хангаж чадахгүй байгаагаас гэр бүл цуцлалт гарч байна гэж дүгнэж болохоор байна. 
 
Гэр орны санхүү, эдийн засгийн хүрэлцээгүй байдал, эцэг, эхийн тааламжгүй харилцаа, гэр бүлийн хүчирхийлэл, гэрлэлт цуцлалтын үр дагавар хамгийн гол нь хүүхдэд хүндээр тусаж хүүхдийн эрх хөндөгддөг асуудлууд ч байсаар байна. 
 
Сүүлийн жилүүдэд гэр бүлийн хүчирхийлэл, хүүхэд хамгааллын талаар олон ажил хийгдэж олон нийтийн хандлагад эерэг өөрчлөлт гарч гэр бүл, нийгмийн орчинд иргэд, эцэг эхчүүд, асран хамгаалагчдын үүрэг хариуцлага, оролцоо нэмэгдэж байгаа ч гэр бүлийн хүрээнд хүүхдийн эрхийг бүрэн дүүрэн хангах, эцэг эхчүүд үр хүүхдэдээ анхаарал тавьж зөв хүмүүжүүлэх эерэг хандлагатай болгох, гэр бүлийнхээ үнэт зүйлсээ сахин хамгаалах нь нийгмийн тулгамдсан асуудал хэвээр байна. 
 
Гэр бүлийн тухай хуулийн шинэчилсэн найруулгаар эдгээр асуудлыг шийдэхийг зорьж эрэгтэй, эмэгтэй хоёрын гэрлэлт, гэр бүлийн холбоо сайн дурынх байх, гэрлэгч тэгш эрхтэй байх, гэр бүлийн асуудлыг гэр бүлийн гишүүд харилцан тохиролцож шийдвэрлэх, хариуцлагатай байх, хүүхдийг гэр бүлд нь өсгөн хүмүүжүүлэх, хүүхдийн ашиг сонирхлыг тэргүүн ээлжинд хамгаалах зарчмыг баримтлан боловсруулсан. 
 
Түүнчлэн төрөөс гэр бүлд нь дэмжлэг үзүүлснээр гэр бүлийн амьдрал тогтворжиж эцэг, эхийн үүрэг хариуцлага нэмэгдэнэ гэж үзэж байна. 
 
Гэр бүлийн тухай хуулийн шинэчилсэн найруулгын төсөл нь төрөөс гэр бүлийн хөгжлийг дэмжих эрх зүйн үндсийг тогтоож гэр бүлийн гишүүдийн эрх, хууль ёсны ашиг сонирхлыг хамгаалах, гэрлэх, гэрлэлт дуусгавар болох, тэжээн тэтгэх, асран хамгаалах, харгалзан дэмжих, хүүхэд үрчлэх, гэр бүлийн гишүүний эд хөрөнгийн бус харилцааг зохицуулах зорилготой. 
 
Залуучуудыг гэр бүл болоход бэлтгэх, эцэг эхийн үүрэг хариуцлагыг ухамсарлуулах, гэр бүлийн харилцааны аливаа зөрчлөөс урьдчилан сэргийлэх зорилгоор гэр бүлийн боловсролыг хүүхэд байхаас албан боловсролоор олгох, залуучуудыг гэр бүл болохоос өмнө тусгай сургалтад хамруулах, гэр бүлд зөвлөгөө өгөх үйлчилгээг хөгжүүлэх асуудлуудыг тусгасан. 
 
Түүнчлэн хуулийн төсөлд гэрлэгчид эцэг, эх, асран хамгаалагч нарын үүрэг хариуцлагыг нэмэгдүүлэх, гэр бүлийн харилцаанд хүүхдийн эрхийг хамгаалах, хүүхдийн тэтгэлэг цаг хугацаандаа төлөгддөг байх, эрсдэлт нөхцөлд байгаа хүүхдийн өмчлөл, асрамж, хамгаалал, хүүхэд үрчлэлтийн харилцааг боловсронгуй болгох, гэр бүлийн чиглэлээр үйл ажиллагаа явуулдаг байгууллагуудын чиг үүргийг хуульчлахаар тусгасан болно. 
 
Энэхүү хуулийн төслийг батлан хэрэгжүүлснээр гэр бүлд суурилсан хөгжил, хамгааллын төрийн бодлого, үйлчилгээ гэр бүлд бодитоор хүрэх нөхцөл бүрдэж гэр бүлийн гишүүдийн эрх үүрэг, хууль ёсны ашиг сонирхол тэнцвэртэй хангагдаж хүүхдийн эрх хамгаалал гэр бүлийн орчинд хангагдана гэж үзэж байгаа болно. 
 
Гэр бүл цуцлалт буурч хүүхэд гэртээ амар тайван аж төрж зөв төлөвшсөнөөр тэнэмэл хүүхдийн тоо буурах зэрэг эерэг үр дүнд бий болно гэж үзэж байна. 
 
Байнгын хорооны гишүүд ээ, 
 
Гэр бүлийн тухай хуулийн шинэчилсэн найруулгын хуулийн төслийг хэлэлцэх эсэхийг нь дэмжиж өгөхийг хүсэж байна. 
 
Баярлалаа. 
 
Х.Нямбаатар: Танилцуулга хийсэн С.Чинзориг сайдад баярлалаа. Хэлэлцэж байгаа асуудалтай холбогдуулж Байнгын хорооны хуралдаанд оролцож байгаа ажлын хэсгийн гишүүдийг танилцуулъя. 
 
П.Сайнзориг Хууль зүй, дотоод хэргийн яамны Хууль зүйн бодлогын газрын дарга, С.Тунгалагтамир Хөдөлмөр, нийгмийн хамгааллын яамны Хүн амын хөгжлийн газрын дарга, Д.Саруул Улсын ерөнхий прокурорын газрын Бодлого төлөвлөлт, хууль эрх зүйн хэлтсийн хяналтын прокурор, Д.Мөнхөө Гал голомт хөдөлгөөний тэргүүн, Ч.Эрдэнэчимэг Хөдөлмөр, нийгмийн хамгааллын яамны Хүн амын хөгжлийн газрын ахлах мэргэжилтэн, А.Амармөрөн Хууль зүй, дотоод хэргийн яамны Хууль зүйн бодлогын газрын мэргэжилтэн, Н.Өлзийхутаг Гэр бүл, хүүхэд, залуучуудын хөгжлийн газрын Гэр бүлийн хөгжлийн газрын дарга, А.Амарбал Үндэсний статистикийн хорооны. Газрын дарга юм уу? Ж.Батсуурь академич, шинжлэх ухааны доктор. 
 
Энэ ажлын хэсгийн бүрэлдэхүүнд бараг арван хэд, хориод хүн ингээд орохоор нэр өгч ирүүлсэн байна л даа. Тэгээд энэ Байнгын хороо энэ хүмүүсийг яагаад ирээгүй шалтгааныг ажлын албаныхан тодруулж өгөөрэй. Энэ Байнгын хорооны хуралдаанд өөрсдийнхөө тааллаар ирж оролцдог тийм ажлын хэсгийн гишүүд гэж байхгүй шүү. Энэ ажлын хэсгийн хуралдааныг шалтгаангүй тасалсан бол Байнгын хорооноос бичиг хүргүүл. Энэ хүмүүсийг ажил тасалсан байна гээд. Ердөө гуравны нэг нь оролцож байна шүү дээ. 
 
Хэлэлцэж байгаа асуудалтай холбогдуулан асуулт асуух гишүүд байна уу? Ц.Гарамжав гишүүнээр тасаллаа. О.Батнасан гишүүн. 
 
О.Батнасан: Баярлалаа. Хуулийн төсөл бол шинэчилсэн найруулгаар орж байгаа юм байна. Нэлээн их өөрчлөлт орно гэсэн үг байна шүү дээ. Тийм ээ.
 
Гэр бүлийн тухай хуулийг Иргэний хууль дээр суурилж гаргасан байх гэж бодож байгаа. Ялангуяа гэр бүлийн харилцааг зохицуулдаг, субъектүүдийн харилцааг зохицуулдаг. Энэ тал дээр өөрчлөлт хэр орж байгаа юм бол. Зүгээр нэг байгууллагатай холбоотой өөрчлөлтүүд хэр орж байгаа юм бол гэдэг нэг ийм асуулт байна. 
 
Дараагийн асуудал. Ялангуяа энэ кейсүүд байдаг л даа. Жишээ нь, хуулийн байгууллагад шалгагдах болоод ирэхээрээ гэр бүлийн гишүүд гээд. Бүгдийг нь хамруулдаг. Яах вэ тэр төрсөн, гарсныг нь бол хамруулж болно. Энэ бол асуудал биш. Иргэн А гэдэг нөхрийн эхнэрийнх нь ээжийн дүү одоо ямар хамааралтай юм бол. Бүр ингээд хавтгайруулан шалгадаг. Хуулийн байгууллага. Яагаад гэхээр хуулийн байгууллага субьектын асуудлыг авч үзэхдээ Гэр бүлийн тухай хуулийн нэр томьёог л авдаг л даа. 
 
Тэгэхээр энэ зүйл дээр бодож байгаа юм байна уу? Ялангуяа энэ Хууль зүйн яамныхан. Одоо ингээд хавтгайруулаад тэдний тэдний, хэдэн үеэр нь. Одоо бараг гурван үеэ нэрлэж чадахгүй нөхрийн гурван үеэр нь, одоо гурав дахь үеийн хүмүүсийг хүртэл дуудаад шалгаад ямар асуудал үүссэн юм. Ийм нэг зүйл байдаг л даа. Энэ тал  дээр ер нь бодож байгаа зүйл байдаг юм уу? Олон улсад ямар практик байдаг юм бол. Ийм асуулт байх юм. Баярлалаа. 
 
Х.Нямбаатар: Гишүүд ер нь энэ хуулийн хэлэлцэх эсэхийг бид шийдэх гэж байгаа. Тийм учраас хуулийн төслийн үзэл баримтлалтай холбогдуулж л асуулт асуумаар байгаа юм. Хуулийн төслийн үзэл баримтлалыг дэмжиж байгаа эсэх талаар. 
 
Хариулт. С.Чинзориг сайдаас. Дараа нь та дэгээрээ дараа нь асууж болно. С.Чинзориг сайд. 
 
С.Чинзориг: Би О.Батнасан гишүүний асуултын эхний асуултад товчхон хариулъя. Хоёр дахь асуултад манай ажлын хэсгийнхэн. В.Удвал сайд бас хариулах болов уу. 
 
Гэр бүлийн тухай хуулийн шинэчилсэн найруулгад өмнө нь Гэр бүлийн тухай хуулиар зохицуулагддаггүй байсан маш олон харилцаанууд байгаа юм. Эдгээр асуудал, харилцаануудыг бид энэ удаагийн Гэр бүлийн шинэчилсэн найруулгын хуулиар бас зохицуулахаар оруулж байгаа. Тухайлбал, О.Батнасан гишүүн ээ. Хүүхэд үрчлэлийн асуудал хуулиар зохицуулагддаггүй байсан. Хууль зүй, дотоод хэргийн сайд, Хөдөлмөр, нийгмийн хамгааллын сайд нарын хамтарсан тушаалаар баталсан журмаар зохицуулагддаг ийм асуудлууд байсан. Тийм учраас энэ хүүхэд үрчлэлттэй холбоотой асуудлыг цоо шинээр хуулийн зохицуулах хүрээнд хамруулан оруулж ирж байгаа. 
 
Хоёр дахь асуудал нь төрөөс гэр бүлийг дэмжих бодлого гэдэг асуудлыг бас цоо шинээр энэ хуулийн үйлчлэх, хамрах хүрээнд оруулж ирж байгаа гэдгийг хэлье. 
 
Тийм учраас өмнөх хуулиудаас нэлээн тийм зарчмын ялгаатай. Одоогийн мөрдөгдөж байгаа хуулиар зохицуулагдаж чадахгүй байгаа олон хуулийг энэ хуулиар зохицуулахаар оруулж ирж байгаа гэдгийг хэлье. 
 
Би түрүүн хэлсэн. Танилцуулгадаа. Өмнө нь Гэр бүлийн тухай хуульд бас хэд хэдэн удаа өөрчлөлт орж байсан юм билээ. 1999 онд батлагдсан хуульд 6 нэмэлт, өөрчлөлт оруулсан. Гэхдээ энэ бол яг гэр бүлийн харилцаатай холбоотой асуудлыг зохицуулж чадахгүй байгаа асуудлыг шинээр зохицуулахаар оруулсан асуудлууд байхгүй. Үндсэндээ бусад салбарын хуулиудад орж байгаа өөрчлөлтүүдийг дагаж хийгдсэн ийм л өөрчлөлтүүд байсан гэдгийг бас танд хэлье. 
 
Тэгээд хоёр дахь асуудал дээр манай мэргэжлийн улсууд В.Удвал сайд тодорхой хариулаад өгчих. 
 
Х.Нямбаатар: Ажлын хэсгийн 5 дугаар микрофон. 
 
В.Удвал: Эрхэм гишүүдийн энэ өдрийн амрыг эрье. Тэгэхээр иргэний хуулийн суурь зарчим бол энэ хууль дээр хадгалагдаж үлдсэн байгаа. Бид нар тэр хуульд өөрчлөлт хийгээгүй байгаа. 
 
Харин Иргэний хэрэг шүүхэд хянан шийдвэрлэх тухай хуульд өөрчлөлт байгаа. Тэр нь юу байна вэ гэхээр зэрэг тэр 133 дугаар зүйлийн 1 дэх хэсгийн 11 дэх заалт эрсдэлт нөхцөлд байгаа хүүхдийн хуваарьт эд хөрөнгийг захиран зарцуулах эрх олгох гээд. Энэ дээр нь одоо энэ байгууллага үнэлгээ хийгээд тэгээд энэ хуваарьт хөрөнгийг захиран зарцуулах эрхийг олгож байгаа нэг ийм заалт байгаа. 
 
Мөн гэрлэгчид бие биеэ эцэг эх нь хүүхдээ насанд хүрсэн хөдөлмөрийн чадвартай хүн эцэг, эхээ, төрөл садангийн хүмүүс бие биеэ тэжээн тэтгэх тэтгэлэг гаргуулах гэсэн ийм нэг заалт байгаа. Тэгээд энийгээ Гэр бүлийн тухай хуулийн нэр томьёоны хэсэгт одоо хэн хэн байх вэ гэдгийг нь тодорхойлсон байгаа. 
 
Энд төрлийн хүн, гэр бүлийн гишүүн, садангийн хүн гэж хэн байх юм бэ гэдгийг нь тодорхойлоод өгсөн байгаа. 
 
Х.Нямбаатар: О.Батнасан гишүүн тодруулъя. 
 
О.Батнасан: Би зүгээр шинэчилсэн найруулга гэхээр нь хэр байгаа онож найруулж байгаа юм бол гэдгийг л өөрчилж байгаа болов уу гэдгийг л асуугаад байгаа юм. Иргэний хэрэг хянан шийдвэрлэх тухай хуулиар чинь иргэний харилцааг зохицуулсан байдаг. Жишээ нь, Ашиг сонирхлын зөрчлийн тухай хууль гээд л ингээд аваад үзье л дээ. Ашиг сонирхлын зөрчлийн тухай хууль чинь гэр бүлийн гишүүд гэж хэн бэ гэдгийг оруулж асуудлыг ярьдаг байхгүй юу. 
 
Тэгэхээр иргэний асуудал бол хамаагүй. Тэр Иргэний хэрэг хянан шийдвэрлэх хуулиараа явна. Ялангуяа Эрүүгийн хууль. Тэгэхээр энэ хууль хоорондын уялдаа зохицолдлогоог хэр хийж өгч байгаа юм бол? Аливаа зүйлийг манайх одоо хавтгайруулан ярьдаг бүр одоо тийм жишиг тогтож байна шүү дээ. Нэг асуудал гарангуут ерөөсөө нэлэнхүйд нь хамааруулдаг. Хүн болгоныг буруутгаж болохгүй байхгүй юу. 
 
Тийм учраас ийм нарийн эмзэг асуудлыг хэр тусгасан юм бол гэж асууж байгаа юм. Баярлалаа. 
 
Х.Нямбаатар: Н.Оюундарь гишүүн асуултаа асууя. 
 
Н.Оюундарь: Нийтдээ манай Монгол Улсад 900-гаад, найман зуун ерэн хэдэн мянган гэр бүл байдаг. Тэгээд жилдээ 20-иод мянган гэр бүл гэрлэлтээ бүртгүүлээд байж байна. Тэр дотроос 4 мянга орчим гэр бүл салдаг. Тэгэхээр ингээд үзэхээр үндсэндээ 4-өөс 5 гэр бүл тутмын 1 нь гэр бүл салаад байгаа юм л даа. 
 
Тэгээд энэний учир шалтгаан ер нь юу юм бэ гэхээр мэдээж одоо зарим тохиолдолд мэдээж ажилгүйдэл хамгийн нийгмийн хамгийн гол шалтгаан нь болж байгаа. Тэгээд тэрнээсээ гадна ерөөсөө энэ нөгөө төрөөс үзүүлж байгаа үйлчилгээ гэр бүл рүүгээ очихгүй байна л гэсэн үг. Анхан шатны үйлчилгээ. Тухайлбал гэхэд хөдөө орон нутагт байгаа нэг сумын төв дээр ээж нь хүүхдээ авчраад байдаг. Аав нь тэр малаа маллаад одоо хөдөө орон нутагтаа байж байдаг. Ингэхээр нөгөө залуу гэр бүл ёстой бие нь хол бол сэтгэл нь ч гэсэн бас дагаад хол болчихдог. Иймэрхүү мэтийн зүйл байдаг. 
 
Дээрээс нь Улаанбаатар хотод ямар байна вэ гэхээр нөгөө гэр бүлийн үйлчилгээ хүнд байхгүй. Одоо тэр сургууль, соёлд нь, цэцэрлэгт нь хүргэж өгдөг автобус, унаа байхгүй болохоор аль нэг нь ажилгүй болж таардаг л даа. Аав нь ч байдаг юм уу, ээж нь ч юм уу. Тэгээд л ерөөсөө өдөржингөө нэг хүүхдээ тийшээ зөөгөөд л, нөгөө хүүхдээ ийшээ зөөгөөд л ингэсээр байж байгаад л нөгөө энэ төрийн үйлчилгээ яг нөгөө анхан шатныхаа нэгждээ буюу одоо тэр гэр бүлдээ очиж чадахгүй байна гэдгийн илрэл болоод байна. 
 
Тэгэхээр уг нь бол энэ Гэр бүлийн тухай хуулийн хамгийн гол зарчим бол яаж энэ Монгол гэр бүлийг бат бөх байлгах вэ, яаж эд нарыг тогтвор суурьшилтай байлгах вэ, яаж одоо ингээд л ёстой нөгөө хайртай дуртай гэж гэж байгаад л тэгснийхээ дараа ёстой насан эцэс хүртлээ хамтдаа амьдрахыг л мэдээж анхандаа зорьсон байж байгаа. 
 
Тэгсэн мөртлөө ингээд нөгөө амьдралын энэ бэрхшээлийг давж чадахгүйн улмаас энэ гэр бүлүүд салаад байна л даа. Энийг ерөөсөө тийм тоон статистик л харуулаад байна. 
 
4 гэр бүл тутмын, 5 гэр бүл тутмын 1 нь гэр бүлээ цуцлуулж байна гэдэг чинь энэ ерөөсөө төрийн анхан шатны үйлчилгээ. Тэрийг заавал ч үгүй томоос эхлэхийн шаардлага ч байхгүй. Яагаад бид нар энэ нөгөө төрийн үйлчилгээ. Тэгээд тэр дотроо гэр бүлийн асуудал хариуцсан төрийн захиргааны төв байгууллага ер нь бас энд үйл ажиллагааг яг хийж чадаж байна уу, үгүй юу гэдэг л асуудал болж байна. Бусад улс оронд гэр бүлийг хариуцсан бүхэл бүтэн яам байж байна. Дээрээс нь энэ нөгөө залуучуудыг гэр бүл болгоход нь анхнаасаа бэлддэг. Чи хэзээ нэгэн цагт заавал ч үгүй математикч болох албагүй ч гэсэн чи хэзээ нэгэн цагт аав, ээж болно. Хэзээ нэгэн цагт эхнэр, нөхөр хоёр болно. Тэгэхээр тэр бүлийн харилцаанд нь анхнаас нь сургуулиас нь бэлддэг энэ хичээлийг өгөх энэ бүх эрх зүйн орчин маань өөрөө бас алдагдаад байна л даа. 
 
Тэгэхээр энэ гэр бүлийн үйлчилгээ, энэ төрөөс үзүүлэх үйлчилгээг, тэр дотроо анхан шатны нэгжид энэ үзүүлэх үйлчилгээг ер нь хэрхэн яаж тусгасан бэ? 
 
Тэгээд дээрээс нь бид нар ингээд л нөгөө гэр бүлийн асуудал ярья гэхээр л энэ нийгмийн бодлогын асуудал мэтээр ингээд ойлгоод байдаг. Нийгмийн бодлогын байнгын хорооны асуудал байдаг. Яг мөн чанартаа манай Хууль зүйн байнгын хорооны асуудал байгаа л даа. Яагаад вэ гэхээр энэ нь иргэний нийгмийн харилцаа. Дээрээс нь бид нар ерөөсөө нийгмийн хамгийн анхан шатны нэгж болох энэ гэр бүлийг бат бөх байлгахыг ерөөсөө л энэ эрх зүйн хүрээнд дэмжих орчныг бий болгож байна. 
 
Гурав дахь асуулт маань бол маш их олон залуучууд гадаад нөхөртэй, гадаад эхнэртэй болж байна. Тэр дундаас нь хүүхэд төрдөг. Тэр хүүхдийг аль иргэншилтэй болгох вэ гэдэг асуудал гардаг. Дээрээс нь нөгөө хүүхдээ тэр монгол соёл, монгол ахуйд.../минут дуусав/
 
Х.Нямбаатар: С.Чинзориг сайд хариулъя. Ажлын хэсэг. 7 номер. Энэ ажлын хэсэгт оролцож байгаа хүмүүс энэ тэмдэглэлд үлдэж байгаа учраас нэр, албан тушаалаа заавал хэлж хариултаа өгөөрэй. 
 
С.Тунгалагтамир: Та бүхний өдрийн амгаланг айлтгая. С.Тунгалагтамир. Хөдөлмөр, нийгмийн хамгааллын яамны Хүн амын хөгжлийн газрын дарга байна. 
 
Гэр бүл цуцлалттай холбоотой асуудал дээр ер нь гэр бүлийн тогтвортой амьдралыг дэмжих, хүүхэд жирэмсэн болоод хөхиүл, эсвэл бага насны хүүхэдтэй эмэгтэй, өрх толгойлсон бага насны хүүхэдтэй эрэгтэй, өндөр настай хөдөлмөрийн чадваргүй гэр бүлийн гишүүний хууль ёсны ашиг сонирхлыг тэргүүн ээлжинд хамгаална гэж заасан байгаа. 
 
Тэгээд энэ дээр бид төрөөс гэр бүлд үндсэндээ таван чиглэлийн дэмжлэг үзүүлэхээр хуульд шинээр тусгасан байж байгаа. Гэр бүлийн эрүүл аюулгүй амар тайван орчныг бүрдүүлэх. Гэр бүлийн орон байртай байх нөхцөлийг бүрдүүлэх. Мөн иргэдэд гэр бүлийн боловсрол олгох сургалт, зөвлөгөө, мэдээллийн үйлчилгээ үзүүлэх. Дараагийнх нь бол гэр бүлийн тогтвортой амьдралыг дэмжих. Тавдугаарт нь, гэр бүлийн гишүүдийг хөдөлмөрлөх, аж ахуй эрхлэх нөхцөлөөр хангах гээд ингээд үндсэн яг таван чиглэлээр дэмжлэг үзүүлнэ гээд яг энэ асуудал дээр гэр бүл цуцлалт, гэр бүл төлөвлөлттэй холбоотой асуудлууд дээр сэтгэл зүйн зөвлөгөө өгөх. Мөн гэр бүлийн боловсролыг дэмжих сургалтыг зайлшгүй бүх шатанд буюу боловсролын байгууллагын бүх шатанд гэр бүлийн боловсрол олгох сургалтыг заавал оруулах гэсэн энэ асуудлуудыг тусгаж өгч байгаа. 
 
Тэгээд Засгийн газар бол яг энэ таван чиглэл дээр хөтөлбөр боловсруулж ажиллана гэсэн ийм асуудлыг тусгаж өгсөн байгаа. 
 
Х.Нямбаатар: Ц.Гарамжав гишүүн асуултаа асууя. Ц.Гарамжав гишүүн түр байж байгаарай. Дараа нь таны цагийг дахиад өгье. 
 
Нэмж хэн хариулах вэ? Ажлын хэсгээс. 5 дугаар микрофон. 
 
В.Удвал: Ажлын хэсгийн гишүүн В.Удвал байна. Хуульч. 
 
Энэ гуравдугаар асуултад нөгөө гадаад эхнэр, нөхөртэй болж байгаа хүмүүсийн хүүхэд, бусад эд хөрөнгийн бус харилцааг яаж зохицуулах вэ гэсэн ийм асуултад нэг бүхэл бүтэн бүлгийг энэ хэсэгт зориулж шинээр хийсэн байгаа. Түрүүн зарим харилцааг нь журмаар зохицуулж байсан харилцаануудыг хуульчилж өгсөн байгаа. 
 
Бүртгэлийг Улсын бүртгэлийн тухай хууль сая шинээр батлагдсан. Энд заасан журмын дагуу бүртгэлийг хийж байгаа. Олон улсын гэрээнд заасан аль улсад амьдарч байна вэ, аль улсын хуулиар өөрсдөө бүртгэлээ хийлгэхийн сонгох тийм эрхийг хийж өгсөн байгаа. 
 
Х.Нямбаатар: С.Чинзориг сайд аа. Энэ маш том нийгмийн харилцааг зохицуулж байгаа хуулийн төслийг танай яам ингээд өнөөдөр хэлэлцэх эсэхийг нь шийдүүлэх гэж орж ирж байгаа шүү дээ. 
 
Тэгээд нэгдүгээрт энэ ажлын хэсгийн бүрэлдэхүүнд орж ирж байгаа хүмүүс чинь асуудлаа онож хариулахгүй байна. Гишүүдэд би сая чиглэл. Юу асуухаа бид нар ярилцлаа шүү дээ. Үзэл баримтлалын талаар л асууя гэж байгаа юм. Тэгээд гишүүд сая орж ирээд үзэл баримтлалын талаар асуунгуут танай хариулт өгч байгаа хүмүүс чинь дотогшоогоо хуулийн төсөл рүүгээ орж яваад байх юм. Жаахан аль аль талдаа хүндэтгэлтэй, хариуцлагатай асуудалд хандмаар байгаа юм. 
 
Бид нар өнөөдөр энэ дээр хэлэлцэх эсэхээ шийдчихээд чуулганы хуралдаанаар хэлэлцэх эсэхээ шийдчихээд тэгээд ажлын хэсэг гаргаад энэ шинэчилсэн найруулгын төслийг ажлын хэсэг дээр нэлээн чамбайруулж ярих тийм зүй ёсны шаардлагууд байгаа. 
 
Одоо тэгээд ажлын хэсэгт энэ микрофон дээр сууж байгаа хүмүүс яг аль аль чиглэлээр үзэл баримтлалтай холбоотой хэн юу хариулахаа урьдчилж ярьж тохирч орж ирнэ шүү дээ. Тэгээд чи хариул, би хариул гээд. Ийм утгагүй юм яриад сууж байж болохгүй. С.Чинзориг сайд. 
 
С.Чинзориг: Тэр Н.Оюундарь гишүүний асуултад нэмээд хэлэхэд бид нар бүх ерөнхий боловсролын сургуулийн шатнаасаа эхлээд сургалттай холбоотой асуудал нэлээн өргөн оруулж өгч байгаа. 
 
Хоёр дахь асуудал нь ер нь гэрлэлт сайн дурын үндсэн дээр гэрлэлт явагддаг ч гэсэн тодорхой бас үүрэгжүүлэх, хариуцлагажуулах үүднээс гэрлэгсэд гэрлэлтийн баталгаа өмнө нь юм уу, эсвэл батлуулсны дараагаар бас гэрээ байгуулах тухай асуудлыг энэ хуульд цоо шинээр оруулж ирж байгаа. Энэ бол үндсэндээ гэрлэгсдийг бас тодорхой хэмжээгээр үүрэгжүүлж, бас хариуцлагажуулж байгаа гэдэг асуудлыг бас хэлмээр байна. 
 
Зүгээр Н.Оюундарь гишүүн бас зөв ойлгоно биз. Жилд 20 орчим мянган иргэд гэр бүл болж байна. Дунджаар 2019 оны тоогоор үзэхэд 4200 гэр бүл бас гэр бүл цуцлуулсан байна гэсэн судалгаа гарсан байна лээ. 
 
Тэгэхээр энэ жилд гэр бүл болж байгаа иргэдийн тоо, жилд дунджаар гэр бүлээ цуцлуулсан иргэдийн тоог хариуцуулаад ингээд 5 иргэн тутмын өрхийн гэр бүлийн нэг нь одоо ингээд гэр бүл цуцлуулж байна гээд ингээд бас ярих юм бол бас асар их тийм өндөр тоо гарна. Тэгэхээр бас ингэж харьцуулж ярих нь тийм оновчтой биш байгаа юм гэдгийг хэлэхийг хүсэж байна. 
 
Тэр гадаадын гэр бүл болж байгаа улсуудтай холбоотой асуудлыг бид нар цоо шинээр бүртгэлийг асуудлыг нь оруулж ирж байгаа гэдгийг бас энэ хуульд хэлэхийг хүсэж байна. Тодруулах гэж. 
 
Х.Нямбаатар: Ц.Гарамжав гишүүн. 
 
Ц.Гарамжав: Энэ Гэр бүлийн тухай хууль одоо шинэчилсэн найруулга. Энэ их сайхан хууль л дээ ер нь. Тэгээд нэлээн. Энэ Д.Мөнхөө гуай нэлээн боловсруулаад яваад байсан. Д.Мөнхөө гуайн талын санал, бодлогууд, зарчмууд орсон юм болов уу? Нэгдүгээрт. Манай нөгөө Эмэгтэйчүүдийн холбооны зүтгэлтэн Д.Мөнхөө гуай байна шүү дээ. 
 
Тэгэхээр Д.Мөнхөө гуайн боловсруулсан том хууль бас яваад байсан. Тэрэнтэй зарчмын үзэл баримтлал нь хэр нийцэж байгаа вэ гэж асууя. Мөн төрөөс энэ гэр бүлийг дэмжих бодлого, чиглэлүүд орсон нь одоо үнэхээр зүйтэй байна. Өнөөдөр Монголчууд шинэ нийгмийг байгуулаад одоо шинэ нийгэмд олон зүйл өөрчлөгдөөд, гэр бүлийн харилцаа хүртэл өөрчлөгдөж ирсэн. 
 
Тэгээд энэ гэр бүлийн харилцаан дээр маш олон хуульчилж өгөх эрх зүйн орчинг бүрдүүлэх асуудлууд байгаа юм. Тэгээд эдгээрийг төрөөс анхаарч ингэж шинэчилсэн хууль оруулж ирж байгаа нь энэ зүйтэй хэрэг байна. Энэ хуульдаа бид нар одоо өнөөдрийн нийгэмд тулгамдаад байгаа асуудлуудаа бас өргөн хэмжээгээр нь тусгасан байх гэж бодож байна. Тэгэхдээ зарим зүйлийг бас тодруулъя. Жишээлбэл, одоо төр яах вэ ингээд гэр бүлээ дэмжье. Мэдээж хэрэг ингээд төрөл бүрээр нь энэ салбар чиглэлээр нь дэмжье гээд зохицуулах бодлогоо оруулсан байх. 
 
Гэр бүлийг одоо орлоготой байлгах талаас, ажлын байртай байлгах талаас төр ямар судалгаа хийж. Жишээлбэл, гэр бүлийн 5 ам бүл дотор нэг ч хүн ажилгүй байвал одоо яах вэ? Орлогогүй байвал яах вэ. Тийм ээ. Энэ үед одоо хороо, хэсэг, дүүрэг, төрийн зүгээс ямар дэмжих бодлого явуулж өгөх вэ? Гэр бүлийн орлогын талаас ямар зарчмын бодлого оруулж өгсөн бэ? Ажилтай байх. Ажлын байртай байх. Тийм ээ. Энийг хэрхэн зохицуулахаар бодлого орж байна. 
 
Мөн өнөөдөр Монголд олон иргэд гадаадад ажиллаж байна. Гэр бүл цуцлалтын асуудал энэ гадаадад ажиллах асуудлаас их болж байгаа юм. Олон сайхан залуучууд маань урт хугацаагаар хоёр гурван жилээр, таван жилээр гадаадад ажилладгаас болж гэр бүл салалт их байгаа. 
 
Тэгэхээр энэ гэр бүлтэйгээ хамт ажиллах энэ эрх зүйн орчныг сайжруулах, ямар нэг хэмжээгээр гэр бүлийг салгахгүй байлгах, хамтад нь байлгах, хамтад нь зорчих, уулзах энэ хугацааг олон болгох энэ асуудлуудаар манай Гэр бүлийн хууль ямар бодлого болох вэ. Олон улсын ямар конвенцид энэ талаар нэгдэж болох вэ бид нар. Гадаадад ажиллахаар явж байгаа ажилчдаа олон улсын ямар концепцид нэгдсэнээр гэр бүлийнх нь эрхийг, бүрэн бүтэн байх эрхийг бид нар хамгаалж чадах юм. Ийм бодлого байх ёстой гэж бодож байна. 
 
Мөн одоо энэ гэр бүлийн хүмүүжлийн талаар, гэр бүл болох асуудал. Энэ бол мэдээж нийгмийн том үндсэн суурь асуудлыг бид нар соён гэгээрүүлэх ажил хийж ерөнхий боловсролын сургуульд гэр бүлийн харилцааны талаар, бэлгийн харилцааны талаар дэлгэрэнгүй ийм эрүүл ахуйн талаасаа ч гэсэн ийм соён гэгээрүүлэх сургалт оруулах нь зүйтэй байгаа. Тэгээд энийг хэддүгээр ангиас нь бас ямар хэмжээнд энэ соён гэгээрүүлэх үйл ажиллагаануудыг явуулъя гэж бодож байгаа юм. 
 
Гэр бүлийн хариуцлага гэдэг бол багаас нь бид нар үр хүүхдээ хэрхэн төлөвшүүлж энэ гэр бүл болоход нь бэлтгэх вэ гэдэгт хамаарна гэж би боддог юм. Тэгээд энд хэрхэн сургалтын программд өөрчлөлт орох юм. Энэ бодлого төлөвлөлт яаж явагдах юм бэ. 
 
Дараа нь энэ бага насны хүүхдүүдийн хамгаалалт их тааруухан байгаа. Монгол Улсад. Гэр бүлийн доторх хүүхдээ анхаардаггүй, халамжладаггүйгээс болж бага насны хүүхдийн хүчирхийлэлд өртөх, эндэгдэлд өртөх, төөрөх ийм явдлууд бас гарч байгаа. Тийм учраас гэр бүлийн гишүүдийнхээ үүрэг хариуцлагыг үүрэгжүүлж өгсөн үү. Үр хүүхдээрээ хариуцах үүргийг нь сайжруулах талаар бас бодлого, зөвлөмж, чиглэл орсон уу? Энэ тал дээр ямар хуулийн үзэл баримтлал, төлөвлөлт, томьёолол байна вэ гэж асууя. 
 
Х.Нямбаатар: С.Чинзориг сайд хариулъя. Ц.Гарамжав гишүүний асуултад. 
 
С.Чинзориг: Ц.Гарамжав гишүүний асуултад хариулъя. Бид Д.Мөнхөө гуайтай энэ хуулийн төсөл дээр нэлээн хамтарч ажилласан. Д.Мөнхөө гуай энэ хуулийн төсөл боловсруулах ажлын хэсэгт өөрөө орж ажилласан. Тийм учраас Д.Мөнхөө гуайтай бид нар өнөөдөр харин ажлын хэсгийн Байнгын хорооны хуралд ирж амжсангүй. Түрүүний долоо хоногийн Байнгын хорооны хурал дээр уг нь ирсэн хүлээгээд байсан юм. Д.Мөнхөө гуайтай бид нар санал бодол нэг байгаа. Д.Мөнхөө гуайн санал бодол нэлээн сайн туссан гэдгийг хэлье. 
 
Хоёр дахь асуудал нь тэр төрөөс гэр бүлийг дэмжих чиглэлийн асуулт, зохицуулалтыг бид нар бас цоо шинээр оруулж ирж байгаа гэдгийг бас Ц.Гарамжав гишүүнд хэлье. Төрөөс гэр бүлийг дэмжиж хамгаалах, гэр бүлийн талаар явуулах бодлого, үйлчилгээг гэр бүлд шуурхай хүргэх. Иргэдэд гэр бүлийн боловсрол олгох, гэр бүлд зөвлөгөө өгөх, төрийн болон хувийн хэвшлийн аж ахуйн нэгж, байгууллагуудын гэр бүлийг дэмжих үйлчилгээг урамшуулах. Эвлэрүүлэн зуучлах ажиллагаанд гэр бүлийн асуудал эрхэлсэн байгууллагын оролцох оролцоо энэ тэр гээд ийм гэр бүлийг төрөөс дэмжсэн хамгааллынхаа бодлогыг бид нэлээн тодорхой болгож хуулийн зохицуулалт оруулж өгч байгаа гэдгийг хэлье. 
 
Хөдөлмөр эрхлэлттэй холбоотой гадаадад залуучуудыг ажиллуулахтай холбоотой асуудал яг одоо Гэр бүлийн тухай хуулиар харилцаа нарийн зохицуулагдах боломжгүй юм. Хөдөлмөр, ажлын байртай болохдоо хөдөлмөр эрхлэлтийг нэмэгдүүлэхтэй холбоотой бодлогууд нь Хөдөлмөрийн хууль болоод Хөдөлмөр эрхлэлтийг дэмжих хуулиудаар зохицуулагдаад явна. 
 
Гадаадад ажиллах хүч гаргахтай холбоотой асуудлууд Гадаад ажиллах хүч гаргах, гадаадаас ажиллах хүч, мэргэжилтэн авах тухай энэ хуулиудаар нь зохицуулагдаад явах нь зүйтэй гэсэн ийм бодолтойгоор энэ хуулийн төслийг боловсруулсан. 
 
Бид Засгийн газрын хуралдаанаар энэ гадаадад ажиллах хүч гаргаж байгаа хууль тогтоомж батлагдаад хорь гаруй жил болсон. Одоогийн байгаа маш олон зохицуулалтуудыг зохицуулж чадахгүй байгаа учраас хуульдаа өөрчлөлт оруулъя гээд бас хуулийн төслөө шинэчлээд Засгийн газар хэлэлцээд өнөөдөр маргаашгүй Их Хуралд өргөн барихад бэлэн болж байгаа гэдгийг хэлье. 
 
Гэр бүлийн боловсролтой холбоотой асуудлыг бид шинээр, цоо шинээр бас зохицуулалт оруулж ирж байгаа. Ер нь гэр бүлийн боловсролын холбоотой асуудлыг ерөнхий боловсролын сургуулийн тэддүгээр ангиас гэхгүйгээр ер нь сургуулийн өмнөх наснаас нь эхлээд хүүхдүүдийн яг тэр хүүхдийнх нь өөрийнх нь нас насны онцлогт нь тохирсон тийм сургалтын хөтөлбөрүүд, программууд явуулж байх нь зүйтэй гэсэн ийм концепцоор энэ хуулийн төсөл боловсруулагдсан. 
 
Хуулийн төсөл дээр хүүхэд хамгааллын чиглэлээр бас цоо шинэ зохицуулалтууд орж ирсэн. Гэр бүл дэх хүүхдийн эрхийн баталгааг хангахтай холбоотой, эцэг эхэд болон гэр бүлд дэмжлэг үзүүлэх асуудлууд, эцэг эх байх эрхээ хязгаарлуулсан, хасуулсан хүнийг албадан сургалтад хамруулах асуудлууд, гэрлэгчид эцэг эх, асран хамгаалагч, харгалзан дэмжигчийн үүрэг хариуцлагыг нэмэгдүүлж нарийвчлах, эцэг эх, асран хамгаалагч, харгалзан дэмжигч хүүхдийг эрсдэлт нөхцөл байдалд оруулахыг хориглохтой холбоотой асуудал, эрсдэлт нөхцөлд байгаа хүүхдийн өмчийг хамгаалах асуудлууд гээд ийм хүүхдийн гэр бүл хамгаалалттай холбоотой асуудлууд нэлээн орсон. 
 
Дээр нь энэ хүүхэд хамгаалалттай холбоотой асуудал тэжээн тэтгэх, асран хамгаалах, харгалзан дэмжих харилцааг бас боловсронгуй болгох чиглэлээр цоо шинэ зохицуулалтууд оруулж ирж байгаа. Асралт гэр бүл гэсэн ийм томьёолол цоо шинээр бид бас оруулж ирж байгаа. Асран хамгаалалт, харгалзан дэмжлэгт байгаа хүүхдийг тэтгэмжийг хүүхдийн тэтгэлэгт тэтгэмжийг зарцуулах, хяналт тавих, эрсдэлт нөхцөлд байгаа хүүхдийг асралт гэр бүлд авч өсгөх, хүмүүжүүлэх, асралт гэр бүлийг сонгох, гэр бүл, хүүхдийн асуудал хариуцсан төрийн захиргааны байгууллагын оролцоог хангах гэсэн ийм цоо шинэ хүүхдийн хамгаалалттай холбоотой асуудлууд энэ хуульд орж ирж байгаа нь нэлээн онцлог гэж бид үзэж байгаа. 
 
Х.Нямбаатар: Баярлалаа. Би нэг хоёр зүйл хэлье дээ. 
 
Энэ үзэл баримтлалтай холбоотой хэд хэдэн зарчмын асуудлууд орж ирсэн байна. Энэ гэр бүл зуучлалын асуудлыг гэрлэлт чөлөөт эрхийн зарчим дээр байхдаа харшилж байгаа гэдэг агуулгаар энэ үзэл баримтлалын 2, 3 дээр нь тэгээд заачихсан байна л даа. 
 
Тэгэхээр энэ бол дэлхийн нийтийн чиг хандлага нь гэр бүлийн зуучлалгүйгээр өөрөө тийм зуучлалгүй орон гэж байхгүй байгаа шүү дээ. Тэгээд бид нар энэнээс арай ангид явах гээд байна уу? 
 
Хоёр гэвэл тэр гэрлэлтийн гэрээ гэдэг ойлголт чинь 1999 оны Гэр бүлийн тухай хууль дээр байсан шүү дээ. Амьдралд тэр бүр хэрэгжээгүй. Маш цөөхөн хүмүүс гэрлэлтийн гэрээний асуудлаар нотариат дээр гэрлэлтийн гэрээ хийдгээс биш нийтээрээ байгуулдаггүй байсан. Тэгээд та хэдийн бичсэн төсөл, үзэл баримтлалыг харахаар заавал гэр бүлийн гишүүд гэрлэхдээ өмнө нь юм уу, хойно нь гэрлэлтийн гэрээ байгуулах гэж байгаа юм шиг. Тийм ээ. Гэсэн хэрнээ заавал байгуулаагүй тохиолдолд ямар хариуцлага, сөрөг үр дагавар байх нь энэ дээр ойлгомжгүй байна. 
 
Би бас ажлын хэсэгт Ж.Батсуурь докторыг орж ажиллаж байгаад их талархалтай байна. Энэ Ж.Батсуурь доктор бол энэ хүн амын зүйн талаар маш их олон судалгааны ажил хийж, олон зүйлийг сэрэмжлүүлж ярьдаг. Тэгэхээр энэ Гэр бүлийн тухай хуулийн өнөөдрийн энэ зохицуулалтын гол мөн чанар бол тогтвортой гэр бүл, хүн ам зүйн зөв бодлого, гэр бүлийн боловсрол гэдэг тэр тал руугаа энэ гэр бүлийн шинэчилсэн найруулгын маань гол цөм нь орших байх гэж бодож байгаа. 
 
Тэгээд бид нар сүүлийн үед хууль бичилтийн нэг маш том алдаа гэх юм уу, ийм нэг ийм л туршлагатай болчхоод байгаа. Энэ юу гэвэл гэр бүлийн талаар төрийн байгууллагуудын бүтэц, тогтолцоо гээд энэ хуулийнхаа бараг дөрөвний нэгийг эзэлж байгаа. Тэгээд тэр тэр нь ийм эрх эдэлнэ, ийм үүрэг хүлээнэ. 
 
Хоёр дахь бид нарын бас нэг том алдаа бол ерөөсөө бүх юманд төр оролцох ёстой. Төр гэр бүлийг дэмжих ёстой. Төр тэгэх ёстой гээд. Энэ нь өөрөө нөгөө өөрөө төрийн төсөв, төрийн бусад байгууллагуудынхаа уялдаа холбоотой хангагддаггүй. 
 
Тэгэхээр энэ хууль өөрөө батлагдахдаа тодорхой техник, эдийн засгийн үндэслэлтэйгээр батлагдах ёстой. Сая энэ нэг бүлэг бол тэр чигтээ төрөөс гэр бүлийг дэмжинэ. Тэгсний үр дүнд төр нь тогтвортой гэр бүлийг бий болгоно. Эцэс сүүлд нь гэр бүлийн хүчирхийлэлгүй ийм сайхан тогтвортой гэр бүл бүрэлдэнэ гэсэн ийм агуулгаар бичигдсэн байна л даа. 
 
Тэгэхээр энэ дээр ажлын хэсэгт орсон хүмүүс ч тэр, цаашид Их Хурлаас, Байнгын хорооноос, хоёр Байнгын хорооноос хамтарч байгуулагдах ажлын хэсэг ч тэр энийг нэлээн харж, нэлээн одоо бас цэгцэлж ажиллая гэсэн ийм саналтай байна. Тэгээд тэр миний эхний хоёр асуулт нь тэр Хөдөлмөр, нийгмийн хамгааллын яамны С.Тунгалагтамир билүү. 7 дугаар микрофон. Чи маш тодорхой хариулт өгнө шүү. 
 
С.Тунгалагтамир: Гэр бүл зуучлалыг Монгол Улсын аль нэг хуулиар хориглоогүй, бас зөвшөөрөөгүй байсан. Тийм учраас гадаадад гэр бүл, гадаад иргэдтэй гэр бүл болж байгаа асуудал дээр ялангуяа 2005-2011 оны хооронд..
 
Х.Нямбаатар: Чи асуулт гуйвуулахгүй. Би ерөөсөө гадаад гэр бүл яриагүй. Гэр бүл зуучлалын асуудлыг та нар энэ хуулиар хориглож байгаа юм уу. Үзэл баримтлал дээрээ тэгээд бичсэн байна. 
 
Хөгжлийн бэрхшээлтэй хүмүүс чинь хүнтэй танилцахын тулд заавал зуучлал энэ тэр гээд л явдаг дэлхий нийтийн чиг хандлага шүү дээ. Тэр дээр тодорхой хариул. Би гадаад гэр бүл гэж ерөөсөө асуугаагүй. 
 
С.Тунгалагтамир: Ер нь бол бид нар гэр бүл зуучлалыг хориглоно гэж оруулсан байгаа. 
 
Нэгдүгээрт, хүн худалдаалах, хүний наймаанаас урьдчилан сэргийлэх тал дээр энэ ялангуяа нөгөө гадаад гэр бүл зуучлалтай холбоотой асуудлаар ингэж оруулж өгсөн байгаа. 
 
Зуучлал дээр гэрлэлт бол хэн нэгний дамжуулах юм уу, зуучлалаар биш нөгөө сайн дурын үндсэн дээр гэр бүл болох ёстой гэсэн зарчимдаа нийцүүлж зуучлалыг хориглож өгсөн байгаа. Гэрлэлтийн гэрээ гэдэг асуудал бол 1999 оны хууль дээр яг гэрлэлтийн гэрээ гэсэн үгээрээ яг нэр томьёогоороо байхгүй байгаа. Гэрээ байгуулж болно гэсэн байгаа. Тийм болохоор бид нар яг гэрлэлтийн гэрээ гэдэг нэр томьёогоор нь оруулж өгсөн байгаа. 
 
Х.Нямбаатар: За за. Би хариулт ер нь авсангүй ээ. Чи 1999 оны хууль ингэж гөрдөхгүй шүү. Би өөрөө наад Гэр бүлийн эрх зүй гэдэг хичээл зааж байсан хүн байхгүй юу. Тэгээд би чамаас тэгж асуугаад. Наадах чинь өмнө нь байсан хууль. 
 
Тэгээд одоо бид нар энийг заавал бий болгосон юм уу, заавал биш юм уу гэдгээ та нар бүрхэгдүүлээд бичсэн байна. Энийгээ тодорхой болго гэж хэлж байгаа юм. Тэр зуучлалын асуудлыг эргэж энэ ажлын хэсэг дээр сайн харж ярихгүй бол харин ч одоо олон бүрэг ичимхий хөгжлийн бэрхшээлтэй бусад хүмүүс гэр бүл болдог дэлхий нийтийн чиг хандлагаас шал өөр өөрсдийнхөөрөө ийм юм бичиж болохгүй ээ. 
 
Гишүүд асуулт асууж, хариулт авч дууслаа. Гэр бүлийн тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүдийг чуулганы нэгдсэн хуралдаанаар хэлэлцүүлэх нь зүйтэй гэсэн томьёоллоор санал хураалт явуулъя. Санал хураалт. 
 
80.0 хувийн саналаар санал дэмжигдлээ. 
 
Чуулганы нэгдсэн хуралдаанд Байнгын хорооны санал, дүгнэлтийг би өөрөө танилцуулъя. Бусад асуудлаа яах билээ? Болоогүй байгаа. Тийм ээ. Ц.Нямдорж сайд аа. Халдашгүй байдлын дэд хорооны. Болоогүй байгаа. 
 
Хэлэлцэх асуудал хэлэлцэж дууссан тул Байнгын хорооны хуралдааныг хаасныг мэдэгдье. Гишүүдэд баярлалаа. 
 
Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ






Ц.АЛТАН-ОД

